Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA
CERTIFICO: QUE O PLENO DESTE CONCELLO LEVOU A CABO SESIÓN EXTRAORDINARIA E URXENTE O 31 DE XANEIRO DE 2009, DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN EXTRAORDINARIA E URXENTE LEVADA A CABO POLO PLENO DO CONCELLO O DÍA 31 DE XANEIRO DE 2009.-

No Salón de Sesións da Casa do Concello de Ames, ás dez horas e corenta e cinco minutos do día trinta e un de xaneiro de dous mil nove, reúnese o Pleno do Concello en sesión extraordinaria e urxente de primeira convocatoria, baixo a presidencia do Sr. alcalde don Carlos Antonio Fernández Castro e coa asistencia dos señores concelleiros/as seguintes:

	Grupo municipal socialista
	Grupo municipal do Partido Popular
	Grupo municipal do BNG

	Patricia Conde Lois

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos
	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Míguez

José Pérez Bello

Alfonso Rey López


	Olaia Alvite del Río 

Xosé M. Fernández López

David Santomil Mosquera

Vítor Vicente Díaz

Mercedes Vidal Baamonde 




Non asiste, pero xustifica a súa ausencia, a concelleira do grupo municipal socialista dona Isabel González Cancela.

Actúa como secretaria a titular da Corporación dona Rosa-Ana Prada Queipo.

O señor alcalde don Carlos Antonio Fernández Castro saúda a todas e todos os presentes e da comezo a sesión extraordinaria e urxente do Pleno municipal correspondente ó día 31 de xaneiro de 2009. 

Intervén co permiso da presidencia o voceiro do grupo municipal popular don Santiago Amor Barreiro para dicir: “Unha cuestión de orde, se me acaba de entregar agora mesmo un informe de secretaría xeral que xa tiña que figurar no expediente, e botamos en falta un informe do interventor”.
Toma a palabra o señor alcalde don Carlos Antonio Fernández Castro para dicir: “ Señor Amor, estase vostede adiantando. O informe do interventor non é necesario, e se anticipa vostede ao primeiro punto da orde do día, que é a ratificación da urxencia da convocatoria, polo tanto non é unha cuestión de orde, primeiro porque non hai ningún desorde. Como non hai desorde e como imos desenvolver o pleno de acordo coa orde do día non procede ningunha cuestión de orde, que procedería se non estivera canalizada a posibilidade de intervir, pero esa posibilidade está recollida no punto primeiro, , e cando agora vostede pediu a palabra para intervir eu ía explicar as motivacións desta convocatoria”. 
Punto primeiro.- Ratificación da urxencia da convocatoria.
Toma a palabra o señor alcalde don Carlos Antonio Fernández Castro para dicir: “Como utilicei un procedemento non habitual de convocatoria o primeiro que debo facer é explicar e razoar a motivación que me levou a facelo. Todas e todos os membros desta corporación municipal, segundo a miña apreciación, coincidimos na necesidade de resolver canto antes a cesión das antigas oficinas municipais do Milladoiro ao Sergas. O certo é que perdemos moitísimo tempo, porque a documentación do local non estaba en regra, co cal empezou un longuísimo percorrido. Primeiro houbo que determinar a fórmula xurídica de transmisión entre a antiga empresa promotora propietaria do local e o propio concello. Recibimos diferentes informes de tipo xurídico, económico e fiscal para ver cal era a fórmula a seguir. Tivemos que localizar á empresa, que non ten as súas oficinas aquí. Despois iniciamos un longo proceso no que os intereses de cada unha das partes entraban nunha certa confrontación, porque a empresa promotora teríase que facer cargo duns custes adicionais que pasado o momento xa non lle parecía oportuno. En todos estes anos alguén tivo que facerse cargo de pagar o IBI do local, que nós entendíamos que era noso, pero da documentación se extrae que o foi pagando o propietario lexítimo, que era a empresa promotora, e agora pedía que se lle resarcira dese gasto, isto é, unha negociación na que se tiveron que poñer de acordo os asesores fiscais de ambas partes para facelo do xeito menos gravoso para todos. Todo isto levou moitísimo tempo, e ao final o acordo ao que se chegou se formalizou o pasado xoves día 22 de xaneiro, en que comparecemos as partes no notario de Ames para asinar a escritura de transmisión, coa fórmula que finalmente se adoptou, que foi a de cesión. O concello tivo que aboar unha serie de gastos que foron fiscalizados de conformidade pola intervención, emitíronse os correspondentes cheques, eu leveinos a asinar ante o notario, e mesmo alí xurdiu unha última diferenza co representante da empresa nas cantidades, porque había unha diferenza de 3.000 euros nas súas contas con respecto aos cheques que eu levaba,  me comprometín a arranxalo ao día seguinte, aceptando el a asinar e solventando o asunto no momento. Como corresponde puxemos a máxima urxencia nos seguintes trámites, e mesmo chamei eu persoalmente á rexistradora da propiedade de Negreira e pedinlle celeridade na inscrición (dado que se trataba dun beneficio público),  que habitualmente tarda uns 15 días. A rexistradora tivo un comportamento que non podo menos que agradecer publicamente, porque en 48 horas recibimos a comunicación de que xa estaba feita a inscrición ao nome do concello.
Como este era un tema suficientemente debatido ao que ninguén puxo nunca a mais mínima oposición, senón todo o contrario e é unha decisión que ten que adoptar o pleno,  eu considerei que era unha boa opción convocar hoxe esta sesión que ademais me asiste por lei, previa ratificación da urxencia por parte do pleno, aproveitando que tiñamos antes o pleno das eleccións. Como nunca se rexistrou un sentir contrario nesta corporación a ese acordo, e toda vez que legalmente non hai inconveniente para elo, ganamos así uns días moi importantes, porque se hoxe tomamos o acordo, o luns secretaría xeral pode emitir a certificación, e trasladalo esa mesma mañá ao Sergas para que inicie a súa tramitación. Polo tanto eu, sabedor de que non me corresponde a min decidir sobre a conveniencia ou non da urxencia, pero tamén sabedor do sentir da corporación, penso que non foi unha mala opción convocar este pleno pola vía da sesión extraordinaria e urxente, porque ademais non vulnera ningún dereito. 
Antes de convocar este pleno reflexionei e valorei as consecuencias desta modalidade de convocatoria, que está perfectamente clara e é perfectamente legal, existindo ampla xurisprudencia que así o acredita, como por exemplo a sentenza do Tribunal Supremo de 1 de marzo do ano 2000 respecto dun pleno convocado deste xeito, que di “ (...) Ni se ha privado al pleno de la presencia, alegaciones y posibilidad de deliberación por parte de todos los representantes de los distintos partidos políticos integrados en el mismo,  ni (y esto es decisivo)  la urgencia de la convocatoria ha alterado en definitiva la decisión a adoptar que ni siquiera ha sido contrarrestada por un solo voto adverso (...) ” Por tanto non hai anormalidade nin ilegalidade nesta convocatoria,  é unha cuestión de decisión política. Hoxe aquí pode pasar que a miña decisión de convocar pleno extraordinario e urxente  non pase o primeiro dos puntos da orde do día e non se ratifique a urxencia da convocatoria, co cal a única consecuencia de todo isto sería que o luns ás oito da mañá convocaría a sesión informativa correspondente, que se celebraría o xoves, e despois desa comisión convocaría pleno, que se celebraría nos primeiros días da semana que ven. Eu crin que tiña a obriga de tentalo, porque non estaría contento comigo mesmo se non o tentara. Dada esta explicación,  ábrese unha quenda de intervencións para que os grupos políticos se manifesten,  en primeiro lugar,  sobre o primeiro punto. Ten a palabra o señor Fernández López”. 
Intervén o voceiro do grupo municipal do BNG don Xosé Manuel Fernández López para dicir: “Nós coincidimos en dous argumentos básicos na exposición de motivos feita polo alcalde en canto ao motivo da convocatoria: en primeiro lugar, a urxencia de que se xestione a cesión do local para que o Sergas amplíe os servizos, e en  segundo lugar, aproveitar a ocasión de facer esta sesión despois do pleno das eleccións, porque sempre que as reunións e os acordos sexan legais somos partidarios de usar flexiblemente as normas administrativas, sempre que sexan en beneficio dos cidadáns, porque en definitiva as normas teñen que ter como función axilizar os procesos para redundar no ben común. A única dúbida é que o acordo plenario sexa legal e teña eficacia administrativa. Con respecto a isto e con todos os meus respectos, non é a interpretación do alcalde a que temos que atender, posto que é unha opinión de parte,  así que nos gustaría saber a opinión de secretaría, que é a opinión xurídica, e saber se o informe de secretaría e intervención son preceptivos e se o acordo plenario terá eficacia xurídica”. 
Toma a palabra o señor alcalde don Carlos Antonio Fernández Castro para dicir: “ Eu non tería tomado unha decisión como esta se tivera dúbidas e se as persoas do meu redor, que teñen a obriga de asesorarme, tiveran dúbidas. Non tiven tempo de ler o informe, que nos acaba de entregar agora mesmo a secretaria, pero deduzo que non temos ningún tipo de inconveniente, e pídolle á señora secretaria que nolo explique de xeito verbal”.
Intervén a señora secretaria do concello dona Rosa Ana Prada Queipo para dicir: “ Como consecuencia do carácter desta convocatoria extraordinaria e urxente e dunha ocupación persoal que me fixo marchar onte ás 15:15, foime imposible facerlles chegar o informe onte á tarde. Xa foron varias  as veces en que o pleno tivo que aprobar  o inicio dun expediente para unha cesión gratuíta, co cal entendo que non debería de haber ningunha dúbida sobre o procedemento. En canto a que esta sexa unha sesión extraordinaria e urxente, unha vez que o pleno ratifique a urxencia da convocatoria, por maioría simple, a decisión é plenamente válida e non ten ningún problema. Entregueilles unha copia do informe, que xa estaba preparado antes  do pleno, para que puideran ver reflectido, fundamentalmente, o tema da sesión extraordinaria e urxente, e unha vez ratificada a urxencia non habería ningún problema en adoptar o acordo, polo que se conclúe dicindo que se informa favorablemente que polo pleno da corporación se adopte acordo de cesión gratuíta. Como nos anteriores procedementos de inicio de expediente ten que haber un trámite de exposición pública facultando ao alcalde para que, se non hai alegacións, se continúe todo o expediente e non teña que volver a pleno. O requisito de que o ben estea inscrito no rexistro da propiedade a nome do concello está cumprimentado dende onte ás dúas da tarde.
Para o inicio do expediente a corporación pode estar tranquila porque  o informe de intervención, fundamentalmente, é para dicir que a valoración económica que figura na escritura fai que non sexa necesaria a autorización autonómica porque non excede do 25% dos recursos ordinarios e que non hai débeda pendente. Como acaba de ser adquirido o local, no mesmo día, é imposible que se poda ter contraído débeda e o seu valor non excede do 25%.  A corporación,  se durante o prazo de exposición pública atopa algún tipo de problema,  podería achegalo, pero eu entendo que non hai ningún problema”.
Intervén o voceiro do grupo municipal popular don Santiago Amor Barreiro para dicir: “Se me permite, señor alcalde, teño unha pregunta para a señora secretaria ¿temos que entender que o interventor aportará un informe despois deste pleno?”
Intervén a señora secretaria do concello dona Rosa Ana Prada Queipo para dicir: “Eu penso que se pode incorporar”
Toma a palabra o señor alcalde don Carlos Antonio Fernández Castro para dicir: “ En todo caso, na tramitación administrativa do procedemento que corresponde e para maior abondamento, porque o que abonda non dana”.
Intervén o voceiro do grupo municipal popular don Santiago Amor Barreiro para dicir: “ Cando ao principio pedín a palabra,  foi porque eu pensei que onte ás 4:30 se nos entregaría a documentación informativa, e non hoxe. Quero que conste en acta que se nos entregou ao inicio deste pleno. Temos dúbidas do tempo da cesión deste local, no punto 4º di o tempo necesario ¿cal será este tempo necesario? É unha dúbida que temos todos, nesas condicións de cesión.  Outras dúbidas son, unha vez que estea feito o novo centro de saúde do Milladoiro ¿a reversión do local ao concello como vai ser? ¿o concello vai ter que asumir algún custo que faga a consellería nese local? ¿hai xa algún borrador de convenio entre o concello e o Sergas? ¿o informe de intervención é preceptivo? E tamén, se mo permiten, fareille outra pregunta á secretaria ¿este local, antes da súa cesión ao Sergas ten que estar xa incluído no rexistro de bens do concello como paso previo?
Coincido co compañeiro do BNG en que todos queremos que o centro de saúde do Milladoiro mellore as súas instalacións e  isto vai ser un parche, pero creo que dende este pleno deberíamos instar ao Sergas a que inicie canto antes a construción do novo centro
Rematadas as intervencións, o pleno da corporación, por unanimidade dos seus membros presentes, adoptou acordo de ratificar a urxencia da convocatoria. 
Punto segundo.- Inicio de expediente para a cesión gratuíta de local de titularidade municipal ao Servizo Galego de Saúde para ampliación do centro de saúde do Milladoiro. 
Toma a palabra o señor alcalde don Carlos Antonio Fernández Castro para dicir: “ A este respecto teño que dicir que a administrativa do grupo municipal popular esperou onte ata algo mais das catro da tarde por unha proposta da alcaldía, á que a continuación dou lectura:
PROPOSTA DA ALCALDÍA PARA O INICIO DE EXPEDIENTE PARA A CESIÓN GRATUÍTA DE LOCAL DE TITULARIDADE MUNICIPAL AO SERVIZO GALEGO DE SAÚDE PARA AMPLIACIÓN DO CENTRO DE SAÚDE DO MILLADOIRO.

O alcalde do Concello de Ames, que subscribe, ten a honra de elevar á consideración da Corporación a presente PROPOSTA:

I) EXPOSICIÓN DE MOTIVOS:

Unha vez elevada a pública, o pasado xoves 22 de xaneiro, a escritura de cesión do local sito na rúa Agro do Medio do Milladoiro, que ocupaba as antigas oficinas municipais, de acordo co modelo de escritura aprobado pola Xunta de Goberno Local na súa sesión celebrada o 21 de xaneiro, e de cuxo acordo se axunta copia da certificación, foi presentada no Rexistro da Propiedade de Negreira para a súa inscrición, como paso previo ineludible para que o concello poda realizar a cesión desta propiedade en favor do SERGAS. 

Recibida esta mesma mañá comunicación do Rexistro da Propiedade de que xa se ten producido a inscrición a nome do concello, e ante a urxente necesidade de producirse tal cesión, esta alcaldía resolveu proceder a convocar con carácter extraordinario e urxente, unha sesión plenaria que comprende na orde do día, ademais da ratificación da urxencia por parte do propio pleno, a adopción do acordo, se procede, da cesión gratuíta do local municipal ao SERGAS. Esta convocatoria extraordinaria e urxente decídese despois de verificar que para mañá mesmo, quince minutos antes da sesión agora convocada, tiñamos xa convocado un pleno no que se prevé a asistencia dos concelleiros/as que compoñen a Corporación.

Á vista da celebración deste pleno, considera esta alcaldía máis prudente e razoable aproveitar para acumular a nova convocatoria á anterior xa producida, que ter que facer unha nova para o luns ou martes da semana que ven, gañando así días de prazo para solventar un asunto que levamos moito tempo agardando solucionar, en canto os trámites de notaría e rexistro estiveran rematados. 

É por elo que, á vista do exposto anteriormente, esta alcaldía presenta a seguinte:

II) PROPOSTA DE ACORDO:

1. Inicio do expediente para a cesión gratuíta do antigo local de oficinas municipais do Milladoiro ao SERGAS, coa finalidade de ampliar o actual centro de saúde, en tanto non se produce a construción do novo, rematando esta cesión no momento no que este inicie o seu funcionamento.

2. Darlle traslado do acordado ao SERGAS. 

3. Facultar ao Alcalde-Presidente, para realizar cantas xestións e actuacións sexan precisas para a plena efectividade do acordado.

Esta é a proposta que elevo á consideración da Corporación.

Contestando ás preguntas feitas polo señor Amor, teño que dicir que é lóxico non poñer datas concretas para o remate da cesión (aínda que hoxe mesmo estivese en construción o novo centro de saúde, ou a piques de rematarse) porque hai vicisitudes de obra non previsibles, mais neste caso, en que estamos coas fases previas de proxecto que non se poden calcular, motivo polo cal a proposta di rematando esta cesión no momento no que este inicie o seu funcionamento.
Sensu contrario ¿que imos facer? ¿poñerlle dous anos, por exemplo, de cesión, e,  se dentro dese prazo non está construído o novo centro, retirar do uso público o local, castigando aos veciños porque o Sergas cumpre ou non a previsión en mais ou menos prazo? O razoable é facer a cesión  supeditándoa a esa nova construción. En definitiva,  temos que dicir que a nosa vontade non é facerlle un favor ao Sergas, senón (admítanme a expresión de xeito coloquial) facerlles “un favor” aos veciños. E teñan o convencemento de que imos instar ao Sergas para que este período da cesión sexa o mais corto posible. 
Con respecto ao segundo punto, Darlle traslado do acordado ao SERGAS, que é, administrativa e xuridicamente falando, a outra parte desta operación, será este organismo quen nos comunique se ten algo que dicir, que non acepta a cesión porque nos lle parece oportuna (o que non vai ocorrer porque reiteradamente manifestou a súa conformidade), ou nos poden poñer algunha condición non aceptable para nós. 
O terceiro punto é o habitual nestes casos de inicio de expediente de cesión gratuíta. Se xorde algún problema de índole maior o alcalde non pode actuar (porque a delegación que se lle fai non é absoluta), senón que habería que dar conta ao pleno. 
Pídolles a todas e a todos o voto favorable, tendo en conta que non lle estamos dando ningún cheque en branco a ninguén nin tomando unha decisión que vaia en contra dos intereses de ninguén. O paso que propoñemos hoxe non é mais que un paso no sentir unánime da corporación, que tantas veces temos manifestado. Abrimos unha quenda de intervencións. Ten a palabra o señor Fernández López”.
Intervén o voceiro do grupo municipal do BNG don Xosé Manuel Fernández López para dicir: “ Na urxencia da cesión para que se poda ampliar coincidimos todos e podería estar feito moito antes. Ao respecto dos informes, e dito con ánimo construtivo, eu pediría que fosen mais detallados en canto ás fases do  procedemento, porque nós temos a obriga de ler os manuais, pero non somos expertos. Se trata dun inicio de expediente de cesión e pouco mais hai que dicir senón que avancemos no procedemento e canto antes se poida ampliar moito mellor, porque xa ven de longo, dende outubro de 2007. A inscrición no Rexistro da propiedade foi telegráfica, polo que parece que o alcalde tivo “enchufe” en contraposición co que se ten tardado en inscribir outras parcelas, porque cando foi o caso da parcela do instituto foron meses de espera sendo un asunto parecido, unha parcela para un equipamento público, o cal é sorprendente”.
Intervén o voceiro do grupo municipal popular don Santiago Amor Barreiro para dicir: “ Votaremos afirmativamente, aínda considerando que é un parche, pero tendo en conta o caos que está a sufrir o Milladoiro neste asunto, que afecta tanto aos usuarios do centro de saúde como aos facultativos, é o mal menor. Esperemos que no procedemento administrativo que se vai seguir non teñamos problemas por non ter contado coa documentación preceptiva antes da convocatoria do pleno. 
Señor alcalde, permítame que volva reiterarlle a pregunta que lle facía á secretaria antes da votación ¿ten que estar inscrito no rexistro de bens do concello o local antes de iniciar o trámite de cesión? ¿cales son as condicións da reversión? ¿coñecemos eses extremos?

Intervén a señora secretaria do concello dona Rosa Ana Prada Queipo para dicir: “ O ben figura inscrito no rexistro da propiedade como ben patrimonial, que é o preceptivo, en canto á inscrición no inventario de bens, formalmente non está inscrito porque o actual inventario municipal de bens non está aprobado definitivamente, e o anterior é un inventario de hai moitísimos anos onde este ben non figura. O que temos é o acordo da xunta de goberno local de 24 de outubro, que nos sirve de ponte transitoria,  e que nos obriga á inclusión no inventario municipal de bens coa anotación formal, trámite por tanto que nos falta,  porque dende o 24 de outubro non houbo pronunciamento plenario sobre ese inventario de bens municipal e polo tanto non se puido cumprir esa anotación, pero en todo caso está inscrito no Rexistro da propiedade”.
Toma a palabra o señor alcalde don Carlos Antonio Fernández Castro para dicir: “ En canto á pregunta relativa ao modelo de convenio, como no punto dous se di que hai que darlle traslado do acordado ao Sergas, non temos elaborado un modelo de convenio, o cal xurdirá do que este organismo propoña. Creo lembrar que unha das condicións era que fora posible conectar interiormente os locais, e con respecto á propiedade horizontal non había ningún tipo de problema. 
Do comentado polo señor Fernández López xa dixen antes que lle agradezo á rexistradora de Negreira á celeridade máxima neste proceso, e quero dicir que o mesmo interese que tiven en inscribir este local o teño en todos os casos, pero non todos son iguais. Non é a primeira vez que pido un favor parecido. Hai que considerar e ter ben claro que non é o mesmo este local, no que a división horizontal do edificio estaba perfectamente feita e o único que había que facer era un cambio de titularidade (que é o que habitualmente leva 15 días) que facer unha inscrición completamente nova, como nos vai pasar por exemplo no centro de protección civil de Pousada, por exemplo, que non aparece inscrito previamente,  e polo tanto teremos que iniciar todo o trámite e será moitísimo mais lento, pola seguridade xurídica coa que o rexistro da propiedade ten que actuar. Eu sempre actúo igual, pero non sempre as circunstancias son as mesmas.
Respecto a que isto sexa un parche, claro que si. Pero eu, que estiven na inauguración do actual centro, xa naquel momento lle manifestara ao director xeral de atención primaria, Luciano Vidán,  e ao conselleiro de sanidade por aquel entón, señor Beccaría, que o centro nacía moi escaso para o crecemento poboacional e urbanístico previsto na zona, e o deseño arquitectónico do edificio non permitía facilmente futuras ampliaciós. O que vostedes ven na actualidade outros xa o vimos hai moito tempo.  Naquel tempo, o centro de saúde tiña acceso exclusivamente por un camiño duns 3 m. de ancho entre coches, por onde non collían as ambulancias, cousa que naquel momento deixamos ver claramente. O que hoxe é un parche o é sobre un balón que outros inflaron e pincharon. O que importa é o que fixen eu para dar solucións, e nese senso, señor Amor, transmítolle toda a tranquilidade do mundo, porque gustaríame ser o alcalde que inaugure o novo centro de saúde do Milladoiro como centro de especialidades, e polo tanto ninguén tan interesado coma min en que isto se faga rápido. Eu creo que se hoxe tomamos este acordo por unanimidade vai ser tamén un bo estímulo para que o Sergas acelere mais se cabe o proceso para o novo centro de saúde.
Rematadas as intervencións, o Pleno da corporación, por unanimidade dos seus membros presentes, adoptou os seguintes acordos:

Primeiro.- Ceder gratuitamente o local de titularidade municipal que a continuación se describe a favor do Servizo Galego de Saúde, para a ampliación do actual centro de saúde do Milladoiro, se durante o prazo de exposición pública que prevé o artigo 110 do Regulamento de bens das entidades locais, aprobado por Real decreto 1372/1986, de 13 de xuño, non se presenta ningunha alegación. En caso de presentarse, deberán ser resoltas previamente polo Pleno da Corporación.

A cesión gratuíta será durante o tempo necesario ata a construcción e posta en funcionamento do novo centro de saúde a construír na parcela DP2 do Sector S-15 do PXOM de Ames.

O local de titularidade municipal figura inscrito no Rexistro da Propiedade de Negreira, identificado como parcela 21.801, sito en Agro Pequeno e Raxoeira do Milladoiro, cunha superficie de 106,18 m2.

Segundo.- Facultar ao señor alcalde-presidente para cantas actuacións de trámite sexan necesarias para a mellor efectividade do acordado.

E non habendo mais asuntos de que tratar, o señor alcalde presidente dou por rematado o acto e levantou a sesión ás once horas e corenta minutos do día trinta e un de xaneiro  de 2009 , de todo o que eu como secretaria certifico.

Vº Prace                                                                        A secretaria

O alcalde,

